
Frá skólastjóra 
 

Ágætu lesendur 
 

Veturinn gerir kröfur til okkar þessa dagana en birtan sem 
eykst með hverjum deginum eykur von um að birti upp 
um síðir. Það má segja um samtímann eins og veturinn 
að hann geri kröfur til okkar, í skólum og heimilum þessa 
lands en það er á okkar ábyrgð að láta birtu þekkingar 
leiða okkur áfram. Kröfurnar tengjast börnunum sem eru 
framtíð þessa lands. Hvernig getum við sinnt þeim vel? 
Erum við ætíð að bregðast rétt við þeim skilaboðum sem 
við fáum um stöðu þeirra?  
 

Þriðjudaginn 24. febrúar sátu skólastjóri og fulltrúi skóla-
stjóra fund með bekkjarfulltrúum í Háteigsskóla um þau 
mælitæki á líðan og viðhorf sem skólinn notar í störfum 
sínum. Almennar niðurstöður könnunarinnar á líðan, sem 
er jafnframt leit að einelti, má finna á heimasíðu skólans. 
Skólastjóri rakti hvernig könnunin hefur verið nýtt og 
sýndi framfarir og árangur skólans í því að bæta líðan og 
vinna með einelti. Einnig var farið yfir helstu niðurstöður í 
Skólapúlsi sem er mat á líðan og viðhorfi nemenda frá 6. 
upp í 10. bekk. Bekkjarfulltrúar virkuðu afar vel sem 
rýnihópur í umræðu um stöðuna eins og hún var eftir 
þrjár athuganir.  

 

Skólastjóra finnst mikilvægt að ræða þær vísbendingar 
sem Skólapúlsinn gefur, bæði með bekkjarfulltrúum og 
kennurum. Niðurstöður Skólapúls eru ekki birtar á 
heimasíðu skólans, enda er hver athugun slembiúrtak en 
þau eru 5 yfir veturinn og fáir í úrtaki fyrir hvern hóp. 
Endanleg niðurstaða skólans er því ekki ljós fyrr en eftir 
síðustu athugun að vori. Skólinn nýtir báðar þessar 
athuganir til að bæta aðstæður nemenda í skólanum. 
Skólapúlsinn er að verða einskonar mælaborð stjórnenda 
í Reykjavík þar sem saman koma á einum stað viðhorf 
nemenda, viðhorf foreldra og viðhorf starfsmanna. Einnig 
er búið að setja upp gengi skólans á samræmdum 
könnunarprófum. Í þessu sambandi vil ég hvetja þá 
foreldra sem eiga eftir að svara foreldrakönnun að gera 
það því að viðhorf foreldra er afar mikilvægt í því starfi að 
gera góðan skóla betri.  
 

Nýlega (12. febrúar) heimsótti Þórdís Elva Þorvaldsdóttir 
skólann með fyrirlestur sem hún nefnir „Ber það sem eftir 
er“. Í fyrirlestri hennar komu fram upplýsingar um þann heim 
sem börn okkar og unglingar lifa í og hverjar hætturnar eru. 
Nýir samfélagsmiðlar gera margt gott með hraðari og meiri 
upplýsingum um líðandi stund og háttsemi manna. Vinir og 
vandamenn vita meira hver um annan og fjölskyldur og vinir 
tengjast áður óþekktum vinaböndum.  
 

Samskiptamiðlarnir eru margir og margvíslegir og dæmi eru 
um að þeir séu beinlínis misnotaðir til að gera einhverjum 
miska eða til að fá börn og ungmenni til að gera eitthvað á 
slíkum miðli sem fylgir þeim alla ævi. Þórdís Elva sagði að 
við lifðum á myndrænum tímum og athuganir hafi sýnt að 
95% barna væru tengd netinu í hverri viku. Hún staldraði 
meðal annars við það sem kallað er „sexting“ þar sem börn 
senda skilaboð með kynferðislegum myndum af sér og þá 
jafnvel nektarmyndir.  
 

Fyrirlestur Þórdísar Elvu var afar vekjandi en hún tók fram 
að margt gott sé við miðlana en foreldrar verði að vera á 
varðbergi gagnvart hættunum og átti sig á þeim margvíslegu 
nýju leiðum til samskipta sem sífellt verða til. Fésbók er ekki 
aðalsamskiptaleiðin í dag. Í líðankönnun skólans frá því í 
október, kom fram hjá unglingum að þeir telja að einelti eigi 
sér helst stað á netmiðlum. 
 

Við skulum fylgjast vel með, 

 

Ásgeir Beinteinsson, skólastjóri Háteigsskóla 

 

 
Dúkrista 
 
Þessa fallegu dúkristu 
gerði Hulda 
Guðjónsdóttir  
í 7. bekk. 

Menningarmót – Fljúgandi teppi 
Heimasíða fyrir verkefnið Menningarmót - Fljúgandi teppi  
var opnuð fimmtudaginn 26. febrúar í Borgarbókasafninu 
Tryggvagötu 15.  
 

Slóðin inn á nýju heimasíðuna er http://menningarmot.is. 
Menningarmót er þverfagleg aðferð í starfi með börnum 
og fullorðnum þar sem leitast er við að  varpa ljósi á 
styrkleika og fjölbreytta menningarheima hvers og eins.   
 

Kristín R. Vilhjálmsdóttir, kennari og verkefnastjóri 
fjölmenningar hjá Borgarbókasafninu, er hugmynda-
smiður verkefnisins. Hún hefur notað Menningarmótin í 
kennslu síðan 2008 með góðum árangri og aðstoðað við 
innleiðingu þeirra í fjölmörgum skólum í Reykjavík. 
 

Háteigsskóla var boðið að verða fyrsti skólinn sem 
skráður er sem formlegur þátttakandi og þáðum við það. 
Við höfum verið með frá upphafi og verkefnið hefur 
sannað sig sem frábært innlegg í gott skólastarf. 
 

Þess má geta að Elín Vigdís Ólafsdóttir umsjónarkennari 
í  5. bekk var með inngangserindi um menningarmót í 
Háteigsskóla. 

 

Gamli sumarbústaðurinn 
Einu sinni var gamall sumarbústaður. Það kom fólk í 
sumarbústaðinn. Þau voru með hund og barn. Fólkið sem 
átti barnið og hundinn skemmti sér vel í bústaðnum með 
barnið og hundinn. Svo þurftu þau að fara úr bústaðnum. 

Arnmundur Sighvatsson, 1. bekk 

 

Foreldrafræðsla félagsmiðstöðvanna 
Félagsmiðstöðvar Kamps buðu foreldrum í hverfinu á 
foreldrafræðslu þriðjudagskvöldið 24.febrúar. 
Kynfræðingurinn Sigga Dögg hélt skemmtilegan og 
fræðandi fyrirlestur í sal Háteigsskóla fyrir áhugasama 
foreldra unglinga í 7.-10.bekk. 
Stemningin á fundinum var afar góð, mikið hlegið og 
nokkuð spjallað við lok fundar. 

Andrea Marel, forstöðumaður 105  

Töfrataskan 

Einu sinni var taska. Taskan var í eigu töframanns. Töfra-
maðurinn hét Jón og taskan var töfrataska. Ef þú ferð 
ofan í töskuna, birtist þú í fallegum helli. Töframaðurinn 
vissi ekki hvaða töfrabragð hann ætti að gera svo hann 
gáði ofan í töfratöskuna. Hann þurfti að drífa sig rosa 
mikið af því að sýningin var að byrja eftir þrjá klukkutíma. 
Töframaðurinn hallaði sér svo mikið yfir töskuna að hann 
datt ofan í hana. Töframaðurinn birtist í fallega hellinum. 
Honum brá ofsalega og hann byrjaði strax að hugsa hvað 
myndi gerast ef hann myndi missa af sýningunni. Töfra-
maðurinn var fljótur að hugsa, hann opnaði töskuna og 
hoppaði ofan í hana og hann birtist heima hjá sér. Töfra-
maðurinn hljóp í sýningarhúsið og rétt náði að mæta í 
tæka tíð. Hann gekk inn á sviðið og heilsaði áhorfendum. 
Töframaðurinn hoppaði ofan í töskuna og hann birtist í 
hellinum og hoppaði svo aftur ofan í töskuna og birtist á 
sviðinu með töskuna í hendinni. Áhorfendur trylltust af 
fögnuði. Töframaðurinn var mjög montinn af töfra-
bragðinu sínu.          Jónas Orri Egilsson, 4. bekk 

 
 

 
 
 

Erlendar tengingar 
Í vetur hafa nemendur og starfsfólk Háteigsskóla tengingar 
við alls 42 lönd. Alls eru þetta 110 nemendur og 11 starfs-
menn. Tungumálin eru tæplega 40 talsins. Alls er núna 431 
nemandi í skólanum og rúmlega 60 starfsmenn. 

 

Í skugga nætur 
Á kyrrlátu haustkvöldi gekk maður. 
Hann var ekki beint maður meira eins og skuggi.  
Þar gekk hann um götur þar til hann hvarf loks  
í myrkur næturinnar. 

Embla Þöll Einarsdóttir, 9. bekk 

 

Reykjavíkurmót í skák 
Mánudaginn 9.febrúar fór fram hið árlega Reykjavíkurmót 
grunnskólasveita í skák. Mótið var vel sótt líkt og undanfarin 
ár en alls öttu kappi 28 skáksveitir frá 16 grunnskólum 
Reykjavíkur.  
 

A-sveit Háteigsskóla náði takmarki sínu, að vera meðal 
þeirra 10 bestu í borginni. Nemendur í þeirri sveit eru í 2. – 
5. bekk, þannig að þeir eiga mörg ár eftir. B-sveitin stóð sig 
líka vel og var fyrir ofan tvær A-sveitir annarra skóla. 
 

Kjartan Maack, faðir í skólanum, hefur haft veg og vanda af 
skákkennslu barnanna og hefur áhuginn glæðst mikið 
síðustu misserin.  

 

Ljóð um hest og mús 
Einu sinni var hestur, 
hann var prestur. 
Hann átti rauðan bíl 
en langaði í dauðan fíl. 
 

Hann átti líka mús, 
hún drakk mikinn djús, 
borðaði kökur 
og pantaði flatbökur. 

Finnur Darri Gíslason, 5. bekk 

 

Sveitin 
Ég fór í sveitina 30. janúar. Ég var sóttur og það var keyrt 
lengi. Sveitin mín heitir Fremri-Gufudalur. Ég er í sveitinni í 
10 daga. Í Gufudal búa Einar og Svandís, þau eru hjón. 
Börnin þeirra heita Hafrós og Sindri. Hafrós á eina litla stelpu 
sem heitir Svandís Björk. Pabbi hennar heitir Jóhann og 
hann er skemmtilegur. Þegar ég kem í Gufudal á ég mitt 
eigið herbergi.  Það var snjór úti og ég fór að renna mér. Það 
var skemmtilegt. Ég var vel klæddur svo mér yrði ekki kalt. Í 
Gufudal var ég líka duglegur að læra. Einn daginn var vont 
veður og ég fór ekki út og rafmagninu sló út og síðan náðist 
að setja það á aftur. Á sunnudaginn átti ég að fara heim þá 
gekk strætó ekki því það var svo slæmt veður. Ég fór heim á 
mánudaginn í staðinn. Þegar ég kom heim var pabbi búinn 
að kaupa handa mér fótboltamöppu. Ég var glaður og hann 
keypti tvo fótboltapakka með fótboltaspjöldum.   

           Dagur Nino Sigurðsson, 6. bekk  
 

Ævintýri 
Einu sinni var prinsessa og hún bjó í kastala. Þá kom kisa og 
þá kom líka hundur. 

Hólmfríður Eyja Jónsdóttir, 1. bekk 

 
 

          Spakmæli mánaðarins:           
Dreptu reiði þína meðan hún er lítil. 


